
Protocol 
 

dalla radunonza communala dils 9 da december 2024 ella halla polivalenta a Trin 

 

 

 Il president communal Maurus Caflisch beneventa 136 persunas alla quarta radunonza 

communala digl onn 2024. 

 Igl invit ei vegnius distribuius ad uras. La gliesta da tractandas vegn approbada. 

 Ursina Casanova, Pius Caduff, Paul Looser e Bruno Frischknecht vegnan eligi sco dumbravuschs 

ed Olivia Buonvicini vegn eligida sco menadra dil biro da votaziun. 

 

 

Tractandas: 

 

1. Protocol dalla radunonza communala dils 27 da matg 2024  

2. Protocol dalla radunonza communala dils 21 da zercladur 2024 

3. Approbaziun dil preventiv 2025 

4. Informaziun davart il plan da finanzas e d'investiziun 2025 – 2029 

5. Determinaziun dil pei da taglia communal 2025 

6. Sanaziun dil parcadi Prau Davon, credit da fr. 350'000.- 

7. Remplazzament dil pickup e dil stiarnasal dil luvratori communal, credit da fr. 90'000.- 

8. Elecziuns substitutivas per la legislatura 2023 – 2025 

a) Ina persuna per la cumissiun da gestiun  

b) Ina persuna per il cussegl da scola  

9. Varia 

 

 

1. Protocol dalla radunonza communala dils 27 da matg 2024 

 
Il protocol ei staus publicaus dils 7 da zercladur tochen ils 7 da fenadur 2024. Ei ha dau in'objecziun 
en connex cun la tractanda 2: «Cuntinuar cun la gestiun dall'ovra electrica Pintrun sco ovra partenaria 
cun participaziun da maioritad dalla vischnaunca da Trin: niev concessiunament, renunzia al retuorn 
dils implonts e conclus da credit dad 1.55 milliuns francs per separticipar ad ina nova societad 
partenaria ed indemnisar il cantun Grischun». L'objecziun pretenda da cumplettar la tractanda 
suandontamein:  
… 
Dil ravugl dallas presentas e dils presents vegn ina damonda da prender il plaid: La suprastonza 
communala havessi giu igl onn 2014 peda da prender per mauns il project d'in retuorn dils implonts. 
Apparentamein hagi ella buca nezegiau quei temps. Il model da rentas proponiu seigi problematics. 
Sco basa per eruir ils recavs veglien ins prender la valetaziun dall'energia cumparegliada cun il prezi 
effectiv dil marcau. Da l'autra vart seigi era necessari da tener en egl ils cuosts. Ultra da quei stoppien 
ins menar in conto per il transport da perditas. Las rentas vegnessien pagadas pér, cura ch'il transport 
da perditas mussass cefras positivas. Il prezi effectiv dil marcau seigi cun 2 raps dapi onns fetg bass. 
Ils cuosts per las lavurs da revisiun e da renovaziun vegnien ad esser aults ils proxims onns, aschia 
ch'ei vegni segir buca pagau ina renta. L'AHS survegnessi aschia gratis e franco ina participaziun da 
20 % alla nova societad. Ultra da quei seigi era buca reglau co l'eventuala renta vegni repartida denter 
la vischnaunca ed il Cantun.  
Tenor la LDAG art. 29 hagien ils possessurs d'ovras electricas da mantener ils implonts da tut temps 
e da procurar ch'ils indrezs funcziunien endretg. Las maschinas seigien en in schliet stan, e quei 
corrispundi buc alla lescha. Ei maunchi ina regulaziun per las aschinumnadas parts schetgas dils 
implonts da retuorn (generaturs, indrezs da distribuziun, transformaturs, regulaziuns, indrezs da 
protecziun). Ei seigi reglau negliu co ils documents dils implonts (plans da construcziun, plans da 
maschinas, schemas, etc.) vegnien inventarisai e surdai. Cun pagar 1.2 miu. francs vegli l'AHS 
mitschar da sia responsabladad. Cun il pagament vegli l'AHS s'appropriar dalla gestiun e dalla 
direcziun. Sch'ils daners tonschien per restabilir il stadi conform alla lescha seigi tuttavia buca sclariu, 
demai ch'ins sebasi mo sin valetaziuns approximativas. Ins stoppi constatar clar e bein ch'ils 
documents presents seigien vegni redigi e concludi praticamein dall'AHS en atgna reschia. La 
strategia dil cantun Grischun en connex cun la forza hidraulica prevesi negina participaziun ad ovras 



electricas da tala grondezia e tuttina vegli il Cantun ussa separticipar. Davart la strategia da gestiun 
seigi da dir ch'il menaschi duessi vegnir garantius cun agen persunal. Il project ella fuorma actuala 
seigi da refusar.   
... 
 
Il protocol ei vegnius cumpletaus cun il text sura ed ei promts per l'approbaziun.  
 
La suprastonza communala propona d'approbar la versiun actualisada. Il protocol vegn approbaus 
cun gronda maioritad ed in'abstenziun. All'actuara vegn engraziau per sia lavur da redeger il protocol. 

 

 

2. Protocol dalla radunonza communala dils 21 da zercladur 2024 

 
Il protocol ei staus publicaus dils 5 da fenadur tochen ils 5 d'uost 2024. Ei ha dau in'objecziun en 
connex cun la tractanda 2: «Approbaziun dalla revisiun totala dalla plaisaziun locala». L'objecziun 
pretenda da cumplettar la tractanda suandontamein: 
 
... 
Il president communal explichescha che la suprastonza seigi cunscienta dil fatg che l'obligaziun da 
baghegiar seigi pli difficila da realisar sin ina parcella gia surbaghegiada che sin ina parcella buca 
surbaghegiada. Cun exequir l'obligaziun da baghegiar vegni la vischnaunca a priorisar parcellas buca 
surbaghegiadas a quellas gia surbaghegiadas. 
…  

 
Il protocol ei vegnius cumpletaus cun il text sura ed ei promts per l'approbaziun. 
 
La suprastonza communala propona d'approbar la versiun actualisada. Il protocol vegn approbaus 
cun gronda maioritad e 2 abstenziuns. All'actuara vegn engraziau per sia lavur da redeger il protocol. 
 

 

3. Approbaziun dil preventiv 2025  

 
Il president communal introducescha la tractanda. Ils detagls davart il preventiv ein stai publicai sin la 
pagina-web ed ella canzlia. Las pli impurtontas cefras vegnan explicadas aunc ina gada alla 
radunonza communala dad oz. El quen da gudogn e sperdita ein budgetadas expensas da rodund fr. 
9,4 miu ed entradas da rodund fr. 9 miu. Quei munta in surpli d'expensas da fr. 340'700.-. 
 
Las entradas fiscalas muossan ina tendenza retrogressiva. Tier la taglia sin las entradas e la taglia sin 
la facultad sefida la vischnaunca dil schazetg digl Uffeci da taglia cantunal en collaboraziun cun 
l'Uniun d'uffecis da taglia communals. Plinavon ei la reducziun dalla taglia da 5 % decidida ella 
radunonza communala d'avon in onn gia calculada. Las reservas magras da terren da baghegiar e la 
malsegirtad dallas duas leschas da baghegiar vertentas (regressiun damondas da baghegiar) han 
in'influenza sin la taglia da midada da proprietad e la taglia sin il gudogn dalla vendita da terren.  
Sin fundament da restituziuns da tiarzs – sco prestaziuns d'assicuranza per malsognas, accidents ni 
congedi da maternitad – denton era recavs pli aults dalla vendita da lenna el quen annual 2023, dat ei 
ina differenza tier las recumpensas budgetadas dad uonn cumparegliau cun il quen annual 2023.  
 
Ils cuosts da persunal s'augmentan per 5 % cumparegliau cun il preventiv 2024. Per ils cuosts da 
persunal ei ina cumpensaziun da carischia dad 1,4 % stada calculada, la quala ei ussa denton pli 
bassa (0.7 %). Plinavon ha il Cussegl grond decidiu l'jamna vargada dad adattar las pagas dallas 
persunas d'instrucziun alla media dalla Svizra Orientala. Era quellas expensas supplementaras ein gia 
calculadas el preventiv.  
L'inflaziun dils davos onns ha medemamein in effect sin ils cuosts materials ed ils cuosts da gestiun. 
Expensas extraordinarias ella serenaziun per projects preparativs e cumpletaziuns dil plan general 
d'allontanament d'aua (PGAA) caschunan in surpli d'expensas.  
 
El quen d'investiziuns han ins budgetau expensas da rodund fr. 1'880'000.-. Previdas ein investiziuns 
per il transporter da persunal dils pumpiers (fr. 60'000.-), l'illuminaziun da vias (fr. 75'000), la sanaziun 
dalla Via Parlatsch (fr. 185'000.-), la sanaziun dalla Via Bot Fiena (fr. 573'000.-), la sanaziun dil 
parcadi Prau Davon (fr. 350'000.-), il remplazzament dil pickup e dil stiarnasal dil luvratori communal 
(fr. 90'000), la renovaziun dil santeri (fr. 395'000.-), la meglieraziun generala (fr. 70'000.-) e la 
sanaziun dallas vias d'uaul Uaul grond (fr. 80'000.-).  
 
Il president communal arva la runda da discussiun. 



 
Dalla populaziun vegn la damonda, daco che las cefras dall'ovra electrica Pintrun seigien buca 
veseivlas.  
 
Il president communal informescha che la gestiun seigi vegnida surdada pér igl 1. da december 2024 
e che las tractativas – era concernent la gestiun e la vendita d'energia – hegien cuzzau aunc tochen 
cuort avon la surdada. Perquei sappien ins actualmein buca mussar cefras concretas che savessen 
vegnir risguardadas el preventiv.  
 
Dalla populaziun vegn la damonda, tgei persunas che seigien stadas dalla partida duront las 
tractativas cun las gestiunarias? 
 
Il president communal informescha che l'ovra electrica Pintrun SA consisti d'in cussegl 
d'administraziun cun tschun persunas. Las suandontas persunas fan part dil cussegl d'administraziun: 
Viktor Lir, Fabio Luzio, Maurus Caflisch, Marco Illien ed Andreas Gujan. Il cussegl d'administraziun 
agescha tenor sia strategia ch'ei vegnida presentada alla radunonza communala dil matg 2024.  
 
Dalla populaziun vegn la damonda, daco ch'il concept da gestiun e da cumposiziun seigi veseivels ni 
el preventiv ni el plan d'investiziuns.  
 
Il president communal informescha ch'ins hagi budgetau neginas cefras, perquei ch'ins hagi cefras 
memia pauc concretas per las mesiras pli grondas (renovaziun fermadas da bus). Mesiras pli pintgas 
che seigien spert realisablas vegnien finanziadas via il manteniment ni integradas directamein en 
projects da vias. 
 
Dalla populaziun vegn la damonda, sch'ei seigi planisau da sanar egl avegnir igl interiur dalla casa da 
scola.  
  
Il president communal informescha ch'ins hagi fatg ils davos onns differentas lavurs da manteniment. 
Mesiras / investiziuns pli grondas seigien actualmein buca necessarias.  
 
Dalla populaziun vegn la damonda co ei vesi ora actualmein concernent il contract cun la Finanz Infra 
AG. Sch'ei constetti che persunas indigenas da Trin profiteschien egl avegnir buca pli dallas tariffas 
d'indigens per il territori da skis Flem-Laax-Falera? 
 
Il president communal informescha ch'ei detti pil mument tractativas cun l'Arena alva per anflar ina 
sligiaziun concernent las tariffas d'indigens per la populaziun da Trin. Actualmein sappien ins buca dar 
in sclariment concret en caussa. Alla radunonza communala dil mars ni il pli tard il zercladur 2025 
vegni la suprastonza communala ad informar en caussa.  
 
La suprastonza communala propona d'approbar il preventiv 2025. Il preventiv per igl onn 2025 vegn 
approbaus cun gronda maioritad e 4 abstenziuns.  
 
 

4. Informaziun davart il plan da finanzas e d'investiziun 2025 - 2029 

 
Il president communal informescha davart il plan da finanzas e d'investiziun 2025 - 2029. Il plan da 
finanzas dat ina survesta generala dil svilup dallas finanzas communalas a media vesta. Cheu setracta 
ei d'in instrument da lavur per la suprastonza communala che sto buca vegnir approbaus dalla 
radunonza communala.  
Da principi eis ei da quintar ch'ei vegni vinavon investiu bia en nossa infrastructura da basa. Quei vul dir 
ell'infrastructura dallas vias sco era el provediment d'aua ed ella serenaziun. Plinavon havein nus 
decidiu da remplazzar il program da finanzas dalla vischnaunca. Il niev program duei egl avegnir 
sustener meglier la vischnaunca el process dil preventiv ed ella planisaziun da finanzas.  
 
Dalla populaziun vegn la damonda, daco ch'il grad d'autofinanziaziun s'augmenti d'incuntin.  
 
Il president communal informescha che las investiziuns hagien per consequenza pli aultas 
amortisaziuns e ch'ins quenti cun entradas da taglia pli aultas. Quels facturs meinien ad in pli ault grad 
d'autofinanziaziun.  

 
 
 
 
 



5. Determinaziun dil pei da taglia communal 2025 
 
La radunonza communala ha decidiu igl onn vargau da sbassar il pei da taglia per la taglia communala 
da 100 sin 95 % dalla taglia cantunala sempla. Nossa finamira ei vinavon da minimar ils deivets cun 
spargnar e priorisar. En incumbensas publicas sco l'infrastructura da basa dalla vischnaunca vegn 
vinavon investiu bein. In'eventuala discarga dallas taglias da vart dil cantun Grischun, sco quei ch'ella 
vegn actualmein discutada el Cussegl grond, havess consequenzas malguessas. 
 
Il president communal arva la runda da discussiun. Da quella vegn buca fatg diever.  
 
La suprastonza communala propona da mantener il pei da taglia per igl onn 2025 sin 95 % dalla taglia 
cantunala sempla. La proposta vegn approbada cun ina gronda maioritad e 3 abstenziuns.  

 
 

6. Sanaziun dil parcadi Prau Davon, credit da fr. 350'000.-  

 
Il president communal introducescha la tractanda. Gia dapi entgins onns dat ei il giavisch – cunzun igl 
unviern – da construir in parcadi cun ina cuvrida dira a Trin Mulin. Suenter che la vischnaunca ha 
procurau avon in pèr onns per ina sligiaziun schubra el vest, duei ussa suandar la vart egl ost – per liung 
la Via Geraglia – en in stil semegliont. Per ulteriuras explicaziuns surdat el il plaid al schef dil 
departament da traffic e construcziun Marco Capatt.  
Il parcadi ei dapi entgins onns en in fetg schliet stan. Cunzun cu ei plova ni cu il plantschiu ei schelaus, 
ei il parcadi quasi buc utilisabels. La stad eis ei fetg purlus. La sanaziun dil parcadi prevesa las 
suandontas lavurs: remplazzar il material da crappa rutta, fermar ina part dalla spunda sut il parcadi, 
drenar schubramein il parcadi cun ina pendenza en direcziun dalla muntogna e menar l'aua tras lingias 
da canalisaziun sco era far il parcadi cun sulada che lai cular tras l'aua. La Via Geraglia dil parcadi 
tochen tier il campadi fa part dalla meglieraziun generala e vegn sanada pli tard. Cun quellas lavurs san 
vegnir generai 44 parcadis. Da quels vegnan dus equipai cun ina staziun da cargar per autos electrics. 
Ils cuosts totals muntan a fr. 350'000.-.  
 
Il president communal arva la runda da discussiun.  
 
Dalla populaziun vegn la remarca che la sanaziun dil parcadi seigi buc urgenta. La sanaziun parziala da 
quel seigi vegnida fatga avon buc aschi daditg. La via en direcziun dil camping seigi denton da sanar 
urgentamein e perquei ch'ella seigi frequentada fermamein era da hosps, seigi ella da cumpigliar ella 
sanaziun.  
 
Il schef dil departament Marco Capatt informescha che la via menziunada fetschi part dil project dalla 
meglieraziun generala (cun dretg da subvenziun). Dad anticipar quella sanaziun muntassi in surpli da 
cuosts per la vischnaunca.  
 
Dalla populaziun vegn la damonda, sch'il parcadi sanau astgass – sco oz – vinavon vegnir duvraus da 
vehichels grevs.  
 
Il schef dil departament Marco Capatt conferma quei.  
 
La suprastonza communala propona d'approbar il credit da fr. 350'000. La proposta vegn approbada 
cun gronda maioritad, 9 cuntervuschs e 13 abstenziuns. 

 
 

7. Remplazzament dil pickup e dil stiarnasal dil luvratori communal, credit da fr. 90'000.- 

 
Il schef dil departament Marco Capatt introducescha la tractanda. Igl ei previu da remplazzar il pickup 
dad Isuzu cun in vehichel semegliont. Per il luvratori communal eis ei impurtont ch'il pickup hagi avunda 
forza per trer in carr annex plein. Il pickup vegn equipaus cun ina punt d'alumini. Actualmein vegn il 
stiarnasal prius a tscheins, quei che vegn risguardau dalla cumpra. Ils cuosts muntan a totalmein fr. 
90'000.-. 
 
Il president communal arva la runda da discussiun. Da quella vegn buca fatg diever.  
 
La suprastonza communala propona d'approbar il credit da fr. 90'000.-. La proposta vegn approbada 
cun gronda maioritad. 

 

 



 
8. Elecziuns substitutivas per la legislatura 2023 – 2025 

a) Ina persuna per la cumissiun da gestiun 
b) Ina persuna per il cussegl da scola 

 
Il president communal informescha ch'ei hagi dau duas demissiuns. Tenor art. 9 dalla constituziun 
communala drova ei elecziuns substitutivas per la perioda d'uffeci che cuoza aunc tochen la fin digl 
onn proxim. Il november 2025 stattan gia las proximas elecziuns avon porta. 
 
Las elecziuns vegnan realisadas en general en scret. Sch'ei dat negina opposiziun, astgan las 
elecziuns era vegnir fatgas cun plimaun aviert. Eligida ni eligius ei tgi che contonscha il pli absolut 
dallas vuschs valeivlas.  

 
a) Ina persuna per la cumissiun da gestiun  

Sascha Burkhalter (en uffeci) ha demissiunau, perquei ch'el ha midau domicil en in'autra 
vischnaunca. Sco commember dalla cumissiun da gestiun vegn Nino Brenn proponius. Ei dat 
neginas autras propostas per l'elecziun.  
Nino Brenn ei revisur da quens diplomau e vegn eligius cun plimaun. Al scharschau nieveligiu 
vegn gratulau.   

 
b) Ina persuna per il cussegl da scola 

Sabrina Bundi (en uffeci) ha demissiunau per motivs professiunals. Sco nova commembra per il 
cussegl da scola vegn Carolin Tobler proponida. Ei dat neginas autras propostas per l'elecziun.  
Carolin Tobler vegn eligida cun plimaun. Alla nova scharschada vegn gratulau. 

 
 Ils commembers dall'administraziun che han demissiunau, Sabrina Bundi e Sascha Burkhalter, ein 

seperstgisai per la radunonza communala dad oz. La vischnaunca engrazia cordialmein per lur grond 
engaschi per la vischnaunca da Trin.  

 
 

9. Varia 
 

 Il president communal informescha che la proxima radunonza communala ha liug ils 19 da mars 2025. 
Ils ulteriurs datums per igl onn 2025 ein gia publicai. 

 
 Dalla populaziun vegn ina damonda davart la situaziun incunvegnenta el luvratori forestal. El vitg 

sentien ins la schliata atmosfera el luvratori forestal e communal Porclis. Il settember ein dus 
colluvrers da biars onns dil luvratori forestal vegni relaschai. El fratemp han discuors aviarts giu liug 
ella gruppa forestala e communala, quei che ha denton buca migliurau l'atmosfera. Cheu stoppi vegnir 
agiu urgentamein. Ei vegn proponiu da schar examinar la situaziun el luvratori forestal e communal e 
d'analisar da rudien era ils problems dil vargau. Il rapport final seigi da presentar a tut ils pertuccai ed 
alla populaziun.  

 
 Il president communal declara ch'ei vegni buc informau duront radunonzas communalas davart 

decisiuns da persunal. Flims Trin Forst ei buc ina partiziun dalla vischnaunca da Trin, mobein ina 
societad independenta. Decisiuns da persunal vegnan pridas dil meinagestiun FTF – en 
cunvegnientscha cun la suprastonza FTF. La suprastonza communala da Trin sappi buc entrar en ina 
tala proposta dalla radunonza communala. La suprastonza communala prendi denton 
enconuschientscha dalla proposta. Sco instrument dalla radunonza communala sappi la cumissiun da 
gestiun accumpignar il process, haver envesta ellas actas e dar plaid e fatg alla radunonza 
communala.  

 
 Dalla populaziun vegn la damonda, daco ch'ins hagi buc informau e discutau internamein 

l'examinaziun dil persunal dad avon ca. dus onns, cu ins ha gia priu decisiuns da persunal drasticas el 
menaschi dil luvratori forestal Flims Trin Forst. Il problem existi apparentamein aunc adina. Ei mondi 
buca per dar la cuolpa ad enzatgi, mobein per ina sligiaziun dil problem a liunga vesta.  

 
 Il president dalla cumissiun da gestiun Andy Riesch conferma che la cumissiun da gestiun accepti sin 

basa dallas remarcas fatgas oz a moda activa il giavisch dalla populaziun e da dar plaid e fatg duornt 
la proxima radunonza communala.  

 
 Dalla populaziun vegn la damonda, tgi che surprendi il surpli da cuosts caschunai entras la perdita da 

persunal. Sch'ei seigi buca l'obligaziun dil patrun da scaffir bunas cundiziuns da lavur? Han las 
persunas las qualificaziuns necessarias per la posiziun da menar? Ils colluvrers dil luvratori forestal e 
communal Porclis hagien negina motivaziun dad ir a luvrar ed enquerien gia autras plazzas. Sbagls 
capetien ed ins stoppi star neu per quels. Il luvratori forestal e communal stoppi funcziunar bein.  



  
 Il president communal repeta ch'ei vegni duront la radunonza communala buc informau davart 

decisiuns da persunal.  
 
 Ei vegn danovamein dumandau davart il rapport d'avon dus onns e daco che quei rapport vegni tenius 

tschelau?  
 
 Il president communal rispunda ch'il rapport numnau seigi vegnius fatgs sco basa da decisiun per la 

suprastonza da Flims Trin Forst. Sin damonda han ins lubiu als colluvrers pertuccai da survegnir 
envesta els protocols dils discuors da persunal. In'envesta egl entir rapport ni perfin ina publicaziun dil 
rapport seigi mai stada en discussiun. Ins hagi gia entschiet a luvrar si la situaziun. Ulteriuras 
explicaziuns vegnien buca dadas.  

 
 Dalla populaziun vegn la proposta da reparter egl avegnir cedels da votar a tut las persunas cun dretg 

da votar avon la radunonza. Aschia detti ei ina survesta clara davart persunas che astgan votar e 
hosps alla radunonza communala.  

 
 Dalla populaziun vegn la remarca che l'Alp Mora resp. "las bogneras" vegnien visitadas principalmein 

da jasters e ch'ei vegni savens schau anavos miarda. Per il mument transporteschi il bus dall'Alp Mora 
persunas tier ils mulins da glatscher tschercai. Tgi finanziescha ils viadis sin l'Alp Mora? Nua anflan 
ins quellas cefras? Las vias ein buc adattadas per ils viadis da bus actuals. Pagan las votantas ed ils 
votants per pinar la via a favur dad auters? Profitescha sulettamein la vischnaunca da Flem?  

 
 Suenter las experientschas duront la pandemia da corona mantegn la vischnaunca da Trin 

consequentamein il scamond da carrar per la via tochen Purcs. Persuenter realisescha l'uniun da 
turissem dapi lu l'idea dils viadis da bus sco alternativa aschia ch'ella sa cuvierer ils cuosts. Igl ei la 
decisiun strategica dalla suprastonza communala dad era contribuir al turissem dalla regiun. Era 
sch'ins purschess buca pli il bus dall'Alp Mora, sereducess il diember da visitadras e visitaders 
strusch, perquei ch'ei dat fetg biara glieud che nezegian e-bikes per vegnir si l'Alp Mora. Lubientschas 
specialas per carrar tochen sin l'Alp Mora dat era egl avegnir exclusivamein la suprastonza 
communala.  

 
 René Speck sco representant dall'uniun da turissem informescha ch'il bus finanzieschi sesez cun las 

entradas dils bigliets. Il bus dall'Alp Mora vegn gestiunaus dall'uniun da turissem. La garanzia da 
deficit dalla vischnaunca han ins aunc mai stuiu retrer. In eventual gudogn vesan ins el quen d'uniun 
dall'uniun da turissem e vegn aschia puspei dabien alla vischnaunca da Trin. L'uniun da turissem 
sesprova da crear ina purschida gesta per indigens e hosps. Ei seigi era da menziunar ch'ins savessi 
multiplicar il diember da viadis cun il bus, ins mantegni denton sappientivamein ils  dus viadis l'jamna 
duront ils meins da stad. 

 
 Dalla populaziun vegn la damonda, daco che las tualettas sper il Lag la Cresta seigien serradas 

duront ils meins d'unviern e sch'ins savessi buca arver ellas egl avegnir.  
La suprastonza communala pren enconuschientscha da quella damonda e sclarescha ella.  

 
 Dalla populaziun vegn la damonda, daco che las plazzas da giug a Trin seigien serradas duront igl 

unviern. Ellas vischnauncas vischinontas restien quellas era aviartas igl unviern.  
 
 Il menader dil luvratori communal informescha ch'ellas seigien tochen ussa vegnidas serradas igl 

unviern per proteger ils urdeins e per motivs da segirtad. Denton sappien ins examinar da schar aviert 
las plazzas da giug era duront ils meins d'unviern. 

 
 
 

Fin dalla radunonza: las 22:05  
 
 

Trin, ils 9 da december 2024 
 
 
 

il president communal:  l'actuara: 
 
 
 

Maurus Caflisch   Olivia Buonvicini 


